
Communique  Upravnog  odbor
Vijeća za implementaciju mira
Upravni  odbor  Vijeća  za  implementaciju  mira  se  na  nivou
političkih  direktora  sastao  sa  Visokim  predstavnikom  u
Sarajevu, dana 13. jula 2000. godine.

Obilježavajući  petu  godišnjicu  pada  Srebrenice,  članovi
Upravnog odbora su izrazili svoju iskrenu sućut i daljnju
solidarnost  sa  preživjelim  masakra  i  obiteljima  žrtava.
Nadležnim organima oba entiteta, SFOR-u i IPTF-u su zrazili
priznanje i zahvalnost što su omogućili da se komemorativna
ceremonija u Potočarima održi na odgovarajući i dostojanstven
način.

Upravni odbor se sastao i sa novim sastavom Vijeća ministara.
Odbor je tom prilikom podsjetio Vijeće ministara na obavezu
koje Vijeće ima prema građanima Bosne i Hercegovine, koja se
sastoji u brzom i uspješnom okončanju rada na velikom broju
još uvijek neriješenih pitanja. Upravni odbor je naglasio da
Vijeće ministara mora nadoknaditi izgubljeno vrijeme. Program
rada Vijeća ministara se mora temeljiti na prioritetima koji
su  zacrtani  u  dokumentu  Vijeća  za  implementaciju  mira  sa
konferencije održane u Briselu 23. maja 2000. godine, kao i u
drugim  relevantnim  dokumentima  sa  kojima  se  Bosna  i
Hercegovina  saglasila.

Upravni odbor uviđa značaj odluke Ustavnog suda o predmetu
“konstitutivnosti naroda”. Sve do objavljivanja sudske odluke
smatra se da još uvijek nije moguća konačna ocjena implikacija
odluke.  Međutim,  Upravni  odbor  je  upozorio  na  namjere
zainteresiranih strana da dovedu u pitanje ekskluzivan status
ovog Suda, te podsjetio na to da je odluka Suda obavezujuća i

da  kao  takva  obavezuje  entitetske  parlamente  i  kantonalne
skupštine na njenu primjenu.

Upravni odbor se složio s tim da se državni i entitetski
parlamenti  na  izborima  u  novembru  2000.  godine  biraju  na
period  od  dvije  godine,  u  skladu  sa  prijedlogom  Visokog
predstavnika uz konsultacije sa Šefom misije OSCE-a.

Upravni odbor i Visoki predstavnik su se složili s tim da
pitanje  reforme  sudstva  i  promoviranja  vladavine  prava
zahtijeva stalan napor međunarodne zajednice. U tom cilju će
Visoki  predstavnik  formirati  Nezavisnu  komisiju  za  sudstvo
koja  će  nadgledati  rad  entitetskih  i  kantonalnih
komisija/vijeća koji su nadležni za izbor i discipliniranje
sudija i tužitelja, kao i daljnje praćenje i procjenu rada
sudova i tužilaštava po prestanku mandata Programa za procjenu
sudskog sistema (JSAP).

Upravni odbor je sa velikim interesovanjem primio na znanje
ohrabrujuća nastojanja od strane nadležnih političara u Mostaru
u  pravcu  iznalaženja  pragmatičnih  oblika  saradnje  između
etnički podijeljenih dijelova grada, čiji je cilj uspostava
normalnog života u tom gradu i na koncu, njegovo ujedinjenje.
U tom kontekstu pozdravljen je nastavak finansijske pomoći od
strane Evropske unije, kao i potpisivanje Dokumenta o Mostaru
od strane predstavnika Evropske unije, grada Mostara i šest
gradskih općina. Odbor je primio na znanje najavu gradskih
vlasti  da  će  započeti  sa  radom  na  konačnom  statusu  grada
Mostara. Osim toga, Odbor je pozdravio nedavnu inicijativu
Vlade  SAD-a  da  u  području  Mostara  uspostavi  program
kreditiranja  poslovnih  aktivnosti.

Upravni  odbor  je  takođe  pozdravio  inicijative  Visokog
predstavnika kojima podržava nastojanja Vlade Hrvatske i Bosne
i Hercegovine na normaliziranju međusobnih bilateralnih odnosa



promoviranjem  rješenja  za  pitanje  povratka  izbjeglica  i
podsticanjem veće ekonomske saradnje između ove dvije države.

Upravni odbor je razmatrao pitanje odbrambene strukture na
nivou države u skladu sa Deklaracijom Vijeća za implementaciju
mira iz Brisela, nakon izlaganja komandanta SFOR-a Upravnom
odboru,  koji  se  u  svom  izlaganju  usredoto čio  na
restruktuiranje  oružanih  snaga  entiteta.

Upravni odbor je pozdravio izlaganje Visokog predstavnika o
planu implementacije koji obuhvata sve zahtjeve međunarodne
zajednice prema nadležnim organima BiH na jednoj sveobuhvatnoj
listi.

Takođe,  Uravni  odbor  je  ponovo  izrazio  svoju  potpunu
opredijeljenost da se osigura koordinacija i praćenje procesa
privatizacije. Upravni odbor je podržao stalne napore Visokog
predstavnika u pravcu reforme Zakona o radu u cijeloj BiH,
kako  bi  Zakon  bio  u  skladu  sa  Konvencijama  Međunarodne
organizacije  rada,  zatim  reforme  penzionih  sistema,  kao  i
rješenja pitanja restitucije.

Upravni  odbor  je  pozdravio  napredak  koji  je  postignut
potpisivanjem Deklaracije i Sporazuma od strane entitetskih
ministara  obrazovanja  10.  maja.  Potpisana  Deklaracija  i
Sporazum  vode  ka  postepenoj  reformi  postojećih  paralelnih
sistema  obrazovanja,  te  su  apelirali  na  njihovu  brzu
implementaciju.

Upravni  odbor  pozdravlja  proces  restruktuiranja  javnog  rtv
sistema koji već sada prerasta u fazu implementacije i obećao
je  podršku  u  rješavanju  još  uvijek  otvorenih  finansijskih
problema da bi se stvorila efikasna baza sredstava. Odbor je
podsjetio  na  nedavno  usvajanje  povelje  za  medije  Pakta
stabilnosti  i  pozvao  sve  organe  vlasti  da  poštuju  ovaj



značajan dokumenat. Instrumenti države se ne smiju koristiti za
zastrašivanje glasila javnog informiranja, posebno u periodu
pred novembarske izbore.

Delegacija iz Rusije je naglasila svoj stav da Deklaraciju
Vijeća  za  implementaciju  mira  iz  Brisela  ne  smatra
obavezujućom. Međutim, delegacija je konstatirala da će i dalje
pružati  aktivan  i  konsistentan  doprinos  izgradnji  mirovnog
procesa  u  Bosni  i  Hercegovini  na  temelju  Općeg  okvirnog
sporazuma za mir.


